
ಚಿನ್ನ ಮತ್ತು ಬೆಳ್ಳಿಯನ್ನು ಹೊಂದಿರುವವನು ಅವುಗಳ ಹಕ್ಕನ್ನು
(ಝಕಾತನ್ನು) ನೀಡದಿದ್ದರೆ, ಪುನರುತ್ಥಾನ ದಿನದಂದು ಅವುಗಳನ್ನು
ಅಗ್ನಿಯ ಹಾಳೆಗಳಾಗಿ ಪರಿವರ್ತಿಸಿ, ನರಕಾಗ್ನಿಯಲ್ಲಿ ಅವುಗಳನ್ನು

ಕಾಯಿಲಾಗುವುದು

ಅಬೂ ಹುರೈರ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ. ಅವರು ಹೇಳಿದರು: ಅಲ್ಲಾಹನ
ಸಂದೇಶವಾಹಕರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಹೇಳಿದರು: "ಚಿನ್ನ ಮತ್ತು
ಬೆಳ್ಳಿಯನ್ನು ಹೊಂದಿರುವವನು ಅವುಗಳ ಹಕ್ಕನ್ನು (ಝಕಾತನ್ನು) ನೀಡದಿದ್ದರೆ, ಪುನರುತ್ಥಾನ

ದಿನದಂದು ಅವುಗಳನ್ನು ಅಗ್ನಿಯ ಹಾಳೆಗಳಾಗಿ ಪರಿವರ್ತಿಸಿ, ನರಕಾಗ್ನಿಯಲ್ಲಿ ಅವುಗಳನ್ನು
ಕಾಯಿಲಾಗುವುದು. ನಂತರ ಅವನ ಪಾರ್ಶ್ವ, ಹಣೆ ಮತ್ತು ಬೆನ್ನುಗಳಿಗೆ ಅದರಿಂದ ಬರೆ ಹಾಕಲಾಗುವುದು.

ಅವು ತಣ್ಣಗಾದಾಗಲೆಲ್ಲಾ ಅದನ್ನು ಪುನಃ ಕಾಯಿಸಲಾಗುವುದು. ಐವತ್ತು ಸಾವಿರ ವರ್ಷಗಳಷ್ಟು
ದೀರ್ಘವಾದ ದಿನದಂದು ಅಲ್ಲಾಹು ಅವನ ದಾಸರ ಮಧ್ಯೆ ತೀರ್ಪು ನೀಡಿ ಮುಗಿಸುವ ತನಕ ಇದು
ಮುಂದುವರಿಯುವುದು. ನಂತರ ಅವನು ಒಂದೋ ಸ್ವರ್ಗಕ್ಕೆ ಅಥವಾ ನರಕಕ್ಕೆ ಅವನ ದಾರಿಯನ್ನು

ಕಂಡುಕೊಳ್ಳುವನು." ಅವರೊಡನೆ ಕೇಳಲಾಯಿತು: "ಓ ಅಲ್ಲಾಹನ ಸಂದೇಶವಾಹಕರೇ! ಒಂಟೆಗಳನ್ನು
ಹೊಂದಿರುವವನು?" ಅವರು ಉತ್ತರಿಸಿದರು: "ಒಂಟೆಗಳನ್ನು ಹೊಂದಿರುವವನು ಕೂಡ. ಅವನು ಅವುಗಳ

ಹಕ್ಕನ್ನು (ಝಕಾತನ್ನು) ನೀಡದಿದ್ದರೆ—ಅವುಗಳಿಗೆ ನೀರು ಕುಡಿಸುವ ದಿನ ಅವುಗಳ ಹಾಲು
ಕರೆಯುವುದು ಈ ಹಕ್ಕಿನಲ್ಲಿ ಒಳಪಡುತ್ತದೆ—ಅವನನ್ನು ಅವುಗಳಿಗಾಗಿ ವಿಶಾಲವಾದ, ನಯವಾದ

ಬಯಲಿನಲ್ಲಿ ಎಸೆಯಲಾಗುವುದು, ಮತ್ತು ಅವು ಅವುಗಳ ಒಂದೇ ಒಂದು ಮರಿಯೂ ತಪ್ಪಿಸಿಕೊಳ್ಳದ
ರೀತಿಯಲ್ಲಿ ಹಿಂದೆಂದಿಗಿಂತಲೂ ಹೆಚ್ಚಿನ ಸಂಖ್ಯೆಯಲ್ಲಿ ಬರುವುವು. ಅವು ಅವನನ್ನು ತಮ್ಮ

ಗೊರಸುಗಳಿಂದ ತುಳಿದು ಬಾಯಿಯಿಂದ ಕಚ್ಚುವುವು. ಅವುಗಳ ಪೈಕಿ ಮೊದಲನೆಯದ್ದು ಅವನ ಮೇಲೆ
ಸಾಗಿದರೆ, ಅವುಗಳ ಪೈಕಿ ಕೊನೆಯದ್ದನ್ನು ಅವನ ಮೇಲೆ ಸಾಗಲು ಪುನಃ ಹಿಂತಿರುಗಿಸಲಾಗುವುದು.

ಐವತ್ತು ಸಾವಿರ ವರ್ಷಗಳಷ್ಟು ಸುದೀರ್ಘ ದಿನದಂದು ಅಲ್ಲಾಹು ಅವನ ದಾಸರ ಮಧ್ಯೆ ತೀರ್ಪು ನೀಡಿ
ಮುಗಿಸುವ ತನಕ ಇದು ಮುಂದುವರಿಯುವುದು. ನಂತರ ಅವನು ಒಂದೋ ಸ್ವರ್ಗಕ್ಕೆ ಅಥವಾ ನರಕಕ್ಕೆ ಅವನ

ದಾರಿಯನ್ನು ಕಂಡುಕೊಳ್ಳುವನು." ಅವರೊಡನೆ ಕೇಳಲಾಯಿತು: "ಓ ಅಲ್ಲಾಹನ ಸಂದೇಶವಾಹಕರೇ! ಹಸು
ಮತ್ತು ಮೇಕೆಗಳನ್ನು ಹೊಂದಿರುವವನು?" ಅವರು ಉತ್ತರಿಸಿದರು: "ಹಸು ಮತ್ತು ಮೇಕೆಗಳನ್ನು

ಹೊಂದಿರುವವನು ಕೂಡ. ಅವನು ಅವುಗಳ ಹಕ್ಕನ್ನು (ಝಕಾತನ್ನು) ನೀಡದಿದ್ದರೆ, ಅವನನ್ನು ವಿಶಾಲವಾದ,
ನಯವಾದ ಬಯಲಿನಲ್ಲಿ ಅವುಗಳಿಗಾಗಿ ಎಸೆಯಲಾಗುವುದು. ಆಗ ಅವುಗಳಲ್ಲಿ ಯಾವುದೂ ತಪ್ಪಿಸಿಕೊಳ್ಳದೆ

ಅವೆಲ್ಲವೂ ಬರುವುವು. ಅವುಗಳಲ್ಲಿ ಬಗ್ಗಿದ ಕೊಂಬಿರುವ, ಅಥವಾ ಕೊಂಬಿಲ್ಲದ, ಅಥವಾ ಕೊಂಬು
ತುಂಡಾಗಿರುವ ಯಾವುದೂ ಇರುವುದಿಲ್ಲ. ಅವು ಅವನನ್ನು ತಮ್ಮ ಕೊಂಬುಗಳಿಂದ ತಿವಿದು ತಮ್ಮ

ಗೊರಸುಗಳಿಂದ ತುಳಿಯುವುವು. ಅವುಗಳ ಪೈಕಿ ಮೊದಲನೆಯದ್ದು ಅವನ ಮೇಲೆ ಸಾಗಿದರೆ, ಅವುಗಳ ಪೈಕಿ
ಕೊನೆಯದ್ದನ್ನು ಅವನ ಮೇಲೆ ಸಾಗಲು ಪುನಃ ಹಿಂತಿರುಗಿಸಲಾಗುವುದು. ಐವತ್ತು ಸಾವಿರ ವರ್ಷಗಳಷ್ಟು

ದೀರ್ಘವಾದ ದಿನದಂದು ಅಲ್ಲಾಹು ಅವನ ದಾಸರ ಮಧ್ಯೆ ತೀರ್ಪು ನೀಡಿ ಮುಗಿಸುವ ತನಕ ಇದು
ಮುಂದುವರಿಯುವುದು. ನಂತರ ಅವನು ಒಂದೋ ಸ್ವರ್ಗಕ್ಕೆ ಅಥವಾ ನರಕಕ್ಕೆ ಅವನ ದಾರಿಯನ್ನು

ಕಂಡುಕೊಳ್ಳುವನು." ಅವರೊಡನೆ ಕೇಳಲಾಯಿತು: "ಓ ಅಲ್ಲಾಹನ ಸಂದೇಶವಾಹಕರೇ! ಕುದುರೆಗಳನ್ನು
ಹೊಂದಿರುವವನು?" ಅವರು ಉತ್ತರಿಸಿದರು: "ಕುದುರೆಗಳಲ್ಲಿ ಮೂರು ವಿಧಗಳಿವೆ. ಮನುಷ್ಯನಿಗೆ

ಹೊರೆಯಾಗಿರುವವುಗಳು, ಮನುಷ್ಯನಿಗೆ ಪರದೆಯಾಗಿರುವವುಗಳು ಮತ್ತು ಮನುಷ್ಯನಿಗೆ
ಪ್ರತಿಫಲವಾಗಿರುವವುಗಳು. ಮನುಷ್ಯನಿಗೆ ಹೊರೆಯಾಗಿರುವವುಗಳು ಎಂದರೆ, ಮನುಷ್ಯನು ಅವುಗಳನ್ನು

ತೋರಿಕೆ, ಜಂಭ ಮತ್ತು ಮುಸಲ್ಮಾನರ ವಿರುದ್ಧ ದ್ವೇಷ ಸಾಧಿಸುವುದಕ್ಕಾಗಿ ಸಾಕುತ್ತಾನೆ. ಅವು
ಅವನಿಗೆ ಹೊರೆಯಾಗಿವೆ. ಮನುಷ್ಯನಿಗೆ ಪರದೆಯಾಗಿರುವವುಗಳು ಎಂದರೆ, ಮನುಷ್ಯನು ಅವುಗಳನ್ನು

ಅಲ್ಲಾಹನ ಮಾರ್ಗದಲ್ಲಿ ಸಾಕುತ್ತಾನೆ. ನಂತರ ಅದರ ಬೆನ್ನು ಮತ್ತು ಕೊರಳುಗಳ ವಿಷಯದಲ್ಲಿ ಅವನು
ಅಲ್ಲಾಹನ ಹಕ್ಕನ್ನು ಮರೆಯುವುದಿಲ್ಲ. ಅವು ಅವನಿಗೆ ಪರದೆಯಾಗಿವೆ. ಮನುಷ್ಯನಿಗೆ
ಪ್ರತಿಫಲವಾಗಿರುವವುಗಳು ಎಂದರೆ, ಮನುಷ್ಯನು ಅವುಗಳನ್ನು ಅಲ್ಲಾಹನ ಮಾರ್ಗದಲ್ಲಿ
ಮುಸ್ಲಿಮರಿಗಾಗಿ ಒಂದು ಹುಲ್ಲುಗಾವಲು ಮತ್ತು ಉದ್ಯಾನದಲ್ಲಿ ಸಾಕುತ್ತಾನೆ. ಅವು ಆ

ಹುಲ್ಲುಗಾವಲಿನಿಂದ, ಅಥವಾ ಆ ಉದ್ಯಾನದಿಂದ ಏನು ತಿನ್ನುತ್ತದೋ, ಅವು ತಿಂದ ಸಂಖ್ಯೆಯಲ್ಲಿ
ಇವನಿಗೆ ಪ್ರತಿಫಲವನ್ನು ದಾಖಲಿಸಲಾಗುವುದು. ಅವುಗಳ ಲದ್ದಿ ಮತ್ತು ಮೂತ್ರಗಳ ಸಂಖ್ಯೆಯಲ್ಲಿ
ಇವನಿಗೆ ಪ್ರತಿಫಲವನ್ನು ದಾಖಲಿಸಲಾಗುವುದು. ಅದು ಅದರ ಹಗ್ಗವನ್ನು ಕಡಿದು ಒಂದು ಅಥವಾ ಎರಡು
ನೆಗೆತಗಳನ್ನು ನೆಗೆಯುವಾಗ, ಅದರ ಕಾಲು ಗುರುತುಗಳು ಮತ್ತು ಲದ್ದಿಗಳ ಸಂಖ್ಯೆಯಲ್ಲಿ ಅವನಿಗೆ
ಪ್ರತಿಫಲವನ್ನು ದಾಖಲಿಸಲಾಗುವುದು. ಅವನು ಅದನ್ನು ನದಿಯ ಬಳಿಯಿಂದ ಸಾಗಿಸುವಾಗ ಅವನು ಅದಕ್ಕೆ
ನೀರು ಕುಡಿಸಲು ಬಯಸದೇ ಅದೇ ಸ್ವತಃ ನೀರು ಕುಡಿದರೂ, ಅದು ಕುಡಿದ ನೀರಿನ ಸಂಖ್ಯೆಯಲ್ಲಿ

ಅವನಿಗೆ ಪ್ರತಿಫಲವನ್ನು ದಾಖಲಿಸಲಾಗುವುದು."
[صحيح] [متفق عليه]

ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಇಲ್ಲಿ  ಸಂಪತ್ತಿನ  ವಿಧಗಳನ್ನು
ಮತ್ತು  ಅವುಗಳ  ಝಕಾತ್  ನೀಡದವರಿಗೆ  ಪುನರುತ್ಥಾನ  ದಿನದಂದು  ದೊರೆಯುವ  ಶಿಕ್ಷೆಯನ್ನು
ವಿವರಿಸಿದ್ದಾರೆ.  ಒಂದು:  ಚಿನ್ನ,  ಬೆಳ್ಳಿ  ಮತ್ತು  ಅದೇ  ವಿಧಿಯನ್ನು  ಹೊಂದಿರುವ  ಹಣ  ಮತ್ತು  ವ್ಯಾಪಾರ
ಸರಕುಗಳು.  ಇವುಗಳ  ಕಡ್ಡಾಯ  ಝಕಾತನ್ನು  ನೀಡದಿದ್ದರೆ,  ಪುನರುತ್ಥಾನ  ದಿನದಂದು  ಅವುಗಳನ್ನು  ಕಾಯಿಸಿ,
ಅಗ್ನಿಯ ಹಲಗೆಗಳಾಗಿ ಪರಿವರ್ತಿಸಿ, ನರಕಾಗ್ನಿಯಲ್ಲಿ ಸುಟ್ಟು, ಝಕಾತ್ ನೀಡದವನ ಪಾರ್ಶ್ವ, ಹಣೆ ಮತ್ತು
ಬೆನ್ನುಗಳಿಗೆ  ಬರೆ  ಹಾಕುವ  ಮೂಲಕ  ಶಿಕ್ಷಿಸಲಾಗುವುದು.  ಅವು  ತಣ್ಣಗಾದಾಗಲೆಲ್ಲಾ  ಅವುಗಳನ್ನು  ಪುನಃ
ಕಾಯಿಸಲಾಗುವುದು. ಶಿಕ್ಷೆಯ ಈ ಸ್ಥಿತಿಯು ಐವತ್ತು ಸಾವಿರ ವರ್ಷಗಳಷ್ಟು ದೀರ್ಘ ಗಾತ್ರದ ಪುನರುತ್ಥಾನ
ದಿನದಂದು  ಅಲ್ಲಾಹು  ಅವನ  ಸೃಷ್ಟಿಗಳ  ಮಧ್ಯೆ  ತೀರ್ಪು  ನೀಡಿ  ಮುಗಿಸುವ  ತನಕ  ಮುಂದುವರಿಯುವುದು.  ನಂತರ
ಅವನು ಒಂದೋ ಸ್ವರ್ಗವಾಸಿ ಅಥವಾ ನರಕವಾಸಿಯಾಗುವನು. ಎರಡು: ಒಂಟೆಗಳ ಮಾಲೀಕನು ಅವುಗಳ ಕಡ್ಡಾಯ ಝಕಾತ್
ಮತ್ತು ಹಕ್ಕನ್ನು ನೀಡದಿದ್ದರೆ, ಅವುಗಳ ಬಳಿ ಉಪಸ್ಥಿತರಿರುವ ಬಡವರಿಗೆ ಅವುಗಳ ಹಾಲನ್ನು ನೀಡುವುದು
ಅವುಗಳ  ಹಕ್ಕುಗಳಲ್ಲಿ  ಸೇರುತ್ತದೆ,  ಆ  ಒಂಟೆಗಳನ್ನು  ದಷ್ಟಪುಷ್ಟವಾದ  ಗಾತ್ರದಲ್ಲಿ  ಮತ್ತು
ಹಿಂದಿಗಿಂತಲೂ  ಹೆಚ್ಚಿನ  ಸಂಖ್ಯೆಯಲ್ಲಿ  ತರಲಾಗುವುದು.  ನಂತರ  ಅವುಗಳ  ಮಾಲೀಕನನ್ನು  ಒಂದು  ವಿಶಾಲ,
ಸಮತಟ್ಟಾದ  ಬಯಲಿನಲ್ಲಿ  ಎಸೆದು,  ಅವು  ಅವನನ್ನು  ತಮ್ಮ  ಗೊರಸುಗಳಿಂದ  ತುಳಿಯಲು  ಮತ್ತು  ಹಲ್ಲುಗಳಿಂದ
ಕಚ್ಚಲು  ಬಿಡಲಾಗುವುದು.  ಅವುಗಳಲ್ಲಿ  ಕೊನೆಯ  ಒಂಟೆ  ಸಾಗಿದರೆ  ಮೊದಲ  ಒಂಟೆ  ಪುನಃ  ಬರುವುದು.  ಐವತ್ತು
ಸಾವಿರ  ವರ್ಷಗಳಷ್ಟು  ದೀರ್ಘ  ಗಾತ್ರದ  ಪುನರುತ್ಥಾನ  ದಿನದಂದು  ಅಲ್ಲಾಹು  ಅವನ  ಸೃಷ್ಟಿಗಳ  ಮಧ್ಯೆ
ತೀರ್ಪು  ನೀಡಿ  ಮುಗಿಸುವ  ತನಕ  ಇದು  ಮುಂದುವರಿಯುವುದು.  ನಂತರ  ಅವನು  ಒಂದೋ  ಸ್ವರ್ಗವಾಸಿ  ಅಥವಾ
ನರಕವಾಸಿಯಾಗುವನು.  ಮೂರು:  ಹಸು  ಮತ್ತು  ಮೇಕೆ-ಕುರಿಗಳ  ಮಾಲೀಕನು  ಅವುಗಳ  ಕಡ್ಡಾಯ  ಝಕಾತನ್ನು
ನೀಡದಿದ್ದರೆ,  ಅವುಗಳ  ಪೈಕಿ  ಒಂದನ್ನೂ  ಕಡಿಮೆ  ಮಾಡದೆ  ದೊಡ್ಡ  ಸಂಖ್ಯೆಯಲ್ಲಿ  ಅವುಗಳನ್ನು
ತರಲಾಗುವುದು.  ನಂತರ  ಅವನನ್ನು  ಒಂದು  ವಿಶಾಲ,  ಸಮತಟ್ಟಾದ  ಬಯಲಿನಲ್ಲಿ  ಎಸೆಯಲಾಗುವುದು.  ಅವುಗಳ  ಪೈಕಿ
ಬಗ್ಗಿದ  ಕೊಂಬುಗಳಿರುವ,  ಕೊಂಬುಗಳಿಲ್ಲದ,  ಅಥವಾ  ಕೊಂಬುಗಳು  ತುಂಡಾದ  ಪ್ರಾಣಿಗಳಿರುವುದಿಲ್ಲ.
ಬದಲಿಗೆ ಅವೆಲ್ಲವೂ ಪೂರ್ಣರೂಪದಲ್ಲಿರುವುವು. ಅವು ಅವನನ್ನು ತಮ್ಮ ಕೊಂಬುಗಳಿಂದ ತಿವಿಯುವುವು ಮತ್ತು
ತಮ್ಮ  ಗೊರಸುಗಳಿಂದ  ತುಳಿಯುವುವು.  ಅವುಗಳಲ್ಲಿ  ಕೊನೆಯ  ಪ್ರಾಣಿ  ಸಾಗಿದರೆ  ಮೊದಲ  ಪ್ರಾಣಿ  ಪುನಃ
ಬರುವುದು. ಅವನು ಶಿಕ್ಷೆಯ ಈ ಸ್ಥಿತಿಯಲ್ಲಿ ಐವತ್ತು ಸಾವಿರ ವರ್ಷಗಳಷ್ಟು ದೀರ್ಘ ಗಾತ್ರದ ದಿನವನ್ನು
ಕಳೆಯುವನು.  ಇದು ಅಲ್ಲಾಹು ಅವನ ಸೃಷ್ಟಿಗಳ ಮಧ್ಯೆ ತೀರ್ಪು ನೀಡಿ ಮುಗಿಸುವ ತನಕ ಮುಂದುವರಿಯುವುದು.
ನಂತರ  ಅವನು  ಒಂದೋ  ಸ್ವರ್ಗವಾಸಿ  ಅಥವಾ  ನರಕವಾಸಿಯಾಗುವನು.  ನಾಲ್ಕು:  ಕುದುರೆಗಳನ್ನು  ಸಾಕುವುದು.
ಇದರಲ್ಲಿ  ಮೂರು  ವಿಧಗಳಿವೆ.  ಒಂದು:  ಮನುಷ್ಯನಿಗೆ  ಹೊರೆಯಾಗಿರುವವುಗಳು.  ಅಂದರೆ,  ಅವನು  ಅವುಗಳನ್ನು
ತೋರಿಕೆ,  ಜಂಭ  ಮತ್ತು  ಮುಸಲ್ಮಾನರ  ವಿರುದ್ಧ  ಯುದ್ಧ  ಮಾಡಲು  ಸಾಕುತ್ತಾನೆ.  ಎರಡು:  ಅವನಿಗೆ
ಪರದೆಯಾಗಿರುವವುಗಳು. ಅಂದರೆ, ಮನುಷ್ಯನು ಅವುಗಳನ್ನು ಅಲ್ಲಾಹನ ಮಾರ್ಗದಲ್ಲಿ ಯುದ್ಧ ಮಾಡುವುದಕ್ಕಾಗಿ
ಸಾಕುತ್ತಾನೆ.  ಅವನು  ಅವುಗಳನ್ನು  ಚೆನ್ನಾಗಿ  ನೋಡಿಕೊಳ್ಳುತ್ತಾನೆ,  ಅವುಗಳಿಗೆ  ಮೇವು  ಮತ್ತು
ಆಹಾರವನ್ನು ನೀಡುತ್ತಾನೆ ಹಾಗೂ ಸಂತಾನಾಭಿವೃದ್ಧಿಗಾಗಿ ಅವುಗಳ ಪೈಕಿ ಗಂಡು ಕುದುರೆಯನ್ನು ಇತರರಿಗೆ
ಎರವಲು  ನೀಡುತ್ತಾನೆ.  ಮೂರು:  ಅವನಿಗೆ  ಪ್ರತಿಫಲವಾಗಿರುವವುಗಳು.  ಅಂದರೆ  ಅವನು  ಅವುಗಳನ್ನು



ಮುಸ್ಲಿಮರಿಗಾಗಿ  ಅಲ್ಲಾಹನ  ಮಾರ್ಗದಲ್ಲಿ  ಯುದ್ಧ  ಮಾಡಲು  ಸಾಕುತ್ತಾನೆ.  ಅವುಗಳನ್ನು  ಒಂದು
ಹುಲ್ಲುಗಾವಲಿನಲ್ಲಿ  ಅಥವಾ  ಆ  ಉದ್ಯಾನದಲ್ಲಿ  ಮೇಯಲು  ಬಿಡುತ್ತಾನೆ.  ಅವು  ಅಲ್ಲಿಂದ  ಏನು
ತಿನ್ನುತ್ತದೋ, ಅವು ತಿಂದ ಸಂಖ್ಯೆಯಲ್ಲಿ ಇವನಿಗೆ ಪ್ರತಿಫಲವನ್ನು ದಾಖಲಿಸಲಾಗುವುದು. ಅವುಗಳ ಲದ್ದಿ
ಮತ್ತು  ಮೂತ್ರಗಳ  ಸಂಖ್ಯೆಯಲ್ಲಿ  ಇವನಿಗೆ  ಪ್ರತಿಫಲವನ್ನು  ದಾಖಲಿಸಲಾಗುವುದು.  ಅದು  ಅದರ  ಹಗ್ಗವನ್ನು
ಕಡಿದು  ಒಂದು  ಅಥವಾ  ಎರಡು  ನೆಗೆತಗಳನ್ನು  ನೆಗೆಯುವಾಗ,  ಅದರ  ಕಾಲು  ಗುರುತುಗಳು  ಮತ್ತು  ಲದ್ದಿಗಳ
ಸಂಖ್ಯೆಯಲ್ಲಿ  ಅಲ್ಲಾಹು  ಅವನಿಗೆ  ಪ್ರತಿಫಲವನ್ನು  ದಾಖಲಿಸುವನು.  ಅವನು  ಅದನ್ನು  ನದಿಯ  ಬಳಿಯಿಂದ
ಸಾಗಿಸುವಾಗ  ಅವನು  ಅದಕ್ಕೆ  ನೀರು  ಕುಡಿಸಲು  ಬಯಸದೇ  ಅದೇ  ಸ್ವತಃ  ನೀರು  ಕುಡಿದರೂ,  ಅದು  ಕುಡಿದ
ನೀರಿನ ಸಂಖ್ಯೆಯಲ್ಲಿ ಅಲ್ಲಾಹು ಅವನಿಗೆ ಪ್ರತಿಫಲವನ್ನು ದಾಖಲಿಸುವನು. ನಂತರ ಪ್ರವಾದಿಯರೊಡನೆ (ಅವರ
ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಕತ್ತೆಯ  ಬಗ್ಗೆ,  ಅದು  ಕೂಡ  ಕುದುರೆಯ  ವಿಧಿಯನ್ನೇ
ಹೊಂದಿದೆಯೇ ಎಂದು ಕೇಳಲಾಯಿತು. ಆಗ ಅವರು ಉತ್ತರಿಸಿದ್ದೇನೆಂದರೆ, ನಿರ್ದಿಷ್ಟವಾಗಿ ಅವುಗಳ ಬಗ್ಗೆ
ವಿವರಿಸುವ ಯಾವುದೇ ನಿಯಮವು ಅವತೀರ್ಣವಾಗಿಲ್ಲ. ಆದರೆ ಈ ಒಂದು ಚಿಕ್ಕ ಅನುಪಮ ವಚನದ ಹೊರತು. ಈ ವಚನವು
ಎಲ್ಲಾ  ರೀತಿಯ  ಸತ್ಕರ್ಮ  ಮತ್ತು  ದುಷ್ಕರ್ಮಗಳನ್ನು  ಸಮಗ್ರವಾಗಿ  ಒಳಗೊಳ್ಳುತ್ತದೆ.  ಅದು  ಅಲ್ಲಾಹನ  ಈ
ವಚನವಾಗಿದೆ:  "ಯಾರು  ಒಂದು  ಅಣುವಿನ  ತೂಕದಷ್ಟು  ಒಳಿತನ್ನು  ಮಾಡುತ್ತಾರೋ  ಅವರು  ಅದನ್ನು  ಕಾಣುವರು
ಮತ್ತು ಯಾರು ಒಂದು ಅಣುವಿನ ತೂಕದಷ್ಟು ಕೆಡುಕನ್ನು ಮಾಡುತ್ತಾರೋ ಅವರು ಅದನ್ನು ಕಾಣುವರು." [ಝಲ್ಝಲ
8]  ಯಾರಾದರೂ  ಅಲ್ಲಾಹನಿಗೆ  ವಿಧೇಯತೆ  ತೋರುವುದಕ್ಕಾಗಿ  ಕತ್ತೆಯನ್ನು  ಸಾಕಿದರೆ  ಅವನು  ಅದಕ್ಕಾಗಿ
ಪ್ರತಿಫಲ  ಪಡೆಯುತ್ತಾನೆ.  ಅದೇ  ರೀತಿ,  ಯಾರಾದರೂ  ಅಲ್ಲಾಹನಿಗೆ  ಅವಿಧೇಯತೆ  ತೋರುವುದಕ್ಕಾಗಿ
ಕತ್ತೆಯನ್ನು  ಸಾಕಿದರೆ  ಅವನು  ಅದಕ್ಕಾಗಿ  ಶಿಕ್ಷೆಯನ್ನು  ಪಡೆಯುತ್ತಾನೆ.  ಇದು  ಎಲ್ಲಾ  ಕರ್ಮಗಳಿಗೂ
ಅನ್ವಯವಾಗುತ್ತದೆ.

